
Die US Regshulpkliniek het sy deure in 1988 oopgemaak met een prokureur en ’n sekretaresse. Vandag spog hulle met ’n span van sowat 48 personeel wat onder meer 3 toegelate prokureurs, 6 kandidaat-prokureurs, 32 finalejaar- LLB-studente, 2 paralegals en 2 skuldverligting-konsultante insluit.

Die Regshulpkliniek het tot stand gekom uit ’n behoefte wat binne die Regsfakulteit geïdentifiseer is. Finalejaar- LLB-studente moes beter voorberei word vir die praktiese eise wat die beroep aan hulle stel. Parallel hiermee is die Regshulpkliniek ook ’n trotse afdeling van die US se Gemeenskapsdiens Uitreikaksie in die breë.

Finalejaar- LLB-studente doen tans aansoek vir keuring en maksimum 32 studente per jaar werk dan weekliks onder toesig by die Regshulpkliniek  waar hulle met kliënte konsulteer en die teorie wat hulle geleer het in die praktyk toepas. Die studente wat hulle praktiese jaar by die Regshulpkliniek doen, voel aanvanklik ontnugter deur die aangeleenthede waarby hulle betrokke raak, veral as die sosio-ekonomiese implikasies in aanmerking geneem word. Hulle leer egter baie gou dat professionele optrede die wagwoord is en dat hulle insette ’n besliste verskil kan maak. Baie van hulle het nie voorheen besef hóé ’n skeisaak die gesin, die breë gemeenskap of skoolkinders se vordering kan beïnvloed nie. Die invloed wat die kliënte se probleme op die finalejaarstudent se toekomstige lewensbeskouing het, is verreikend.
Aangesien die Regshulpkliniek as ’n niewinsgewende organisasie bedryf word, is daar ’n middeletoets wat kliënte moet aflê alvorens hulle vir die dienste by die US Regshulpkliniek kwalifiseer. Tog word niemand sonder meer weggewys nie. As iemand se inkomste te hoog is om vir regshulp te kwalifiseer, word die persoon na een van die prokureursfirmas in die dorp met wie ons ’n goeie samewerkingsooreenkoms het, verwys. [image: image1.jpg]



Tydens die afgelope Vrouedagvieringe waar ’n aantal vroueplaaswerkers deur die Regshulpkliniek bederf is, het die direkteur van die Kliniek, mnr Kruger van der Walt, gesê dat 75% van die Kliniek se kliënte vroue is. “Ons visie hier by die Regshulpkliniek is eerstens om gratis regshulp aan minderbevoorregte mense te verskaf en tweedens om praktiese opleiding aan finalejaar- regstudente te bied.” Die Regshulpkliniek hanteer sowat 3 000 gesinsaangeleenthede per jaar waarby ongeveer 17 000 mense betrokke is. Volgens mnr Van der Walt fokus die Kliniek op familiereg soos egskeidings (waarvan hulle sowat 30 tot 40 elke maand hanteer), gesinsgeweld en kinderreg. Die US Regshulpkliniek is die enigste in sy soort wat ’n eie voltydse sielkundige berader in sy diens het. Gesinsgeweld en getraumatiseerde kliënte word gratis hanteer en sielkundig bygestaan, sodat hulle die regte keuses in moeilike omstandighede kan neem.

Die Kliniek hanteer ook verblyfreg vir plaaswerkers en staan die meeste plaaswerkersuitsettingsake in die omgewing teen, sê mnr Van der Walt. Verder werk hulle ook met algemene siviele sake soos motorbotsings, geldeise en klein boedels. Volgens mnr Van der Walt het die Regshulpkliniek twee jaar gelede met ’n skuldverligtingsprogram begin wat deur twee gekwalifiseerde beraders aangebied word. Hy sê sedert die nuwe kredietwet in werking getree het, het die getal sake vervierdubbel.

Die dienste wat die US Regshulpkliniek in die Boland-omgewing lewer, is van onskatbare waarde, hetsy opvoedkundig vir sy eie finalejaarstudente, of in diens van die breë gemeenskap wat op regsgebied dikwels niemand het om namens hulle te praat of op te tree nie. 

